
MAMLAKATIMIZ OLIMLARI TOMONIDAN OILADA OTA-ONA VA FARZANDLAR 

O‘RTASIDA MUOMALA MADANIYATINI ORGANILISHI 

 

Annotasiya. Maqolada mamlakatimiz olimlari tomonidan oilada ota-ona va farzandlar o‘rtasida 

muomala madaniyatini o‘rganilishi haqida fikr yuritilgan 

Kalit so’zlar: oila, shaxs, tarbiya, munosabat, muomala, ahloq, odob, ruhiyat, madaniyat, ma’rifat, 

idrok, tuyg‘u. 

 

ИССЛЕДОВАНИЕ КУЛЬТУРЫ ВЗАИМОДЕЙСТВИЯ РОДИТЕЛЕЙ ИДЕТЕЙ В 

СЕМЬУ УЧЁНЫМИ НАШЕЙ СТРАНЫ 

Аннотация. В статье рассмматривается исследование культуры взаимодействия 

родителей и детей в семье учеными нашей страны. 

Ключевая слова: семья, личность, образование, отношение, поведение, мораль, манеры, 

духовность, культура, просвещение, восприятие, чувство. 

 

STUDY OF THE CULTURE OF INTERACTION BETWEEN PARENTES AND CHIL- 

DREN IN THE FAMILY BY THE SCIENTISSTS OF OUR COUNTRY 

 

Annotation. The article discusses the study of cultura of interaction betqeen parents and children in 

the family by scientists in our country. 

Key words: family, personality, education, attitude, behavior, morals, manners, spirituality, culture, 

enlightenment, perception, feeling. 

 

Oila jamiyatning asosiy bo‘g‘inini tashkil etadi. Jamiyat katta-kichik oilalardan iborat. Bu oilalar 

qanchalik mustahkam bo‘lsa, jamiyat ham shunchalik mustahkam bo‘ladi, hamda oila jamiyatda o‘ziga xos 

bo’lgan ijtimoiy birlashmani tashkil etadi. Oilaning bu xususiyati birinchi galda uning jamiyat manfaatlari 

bilan bog‘liqligida hamda ijtimoiy vazifalarida ifodalanadi. Mamlakatda har bir oila va har insonning 

turmush farovonligini, fuqarolar totuvligini mustahkamlashga qaratilgan dasturiy maqsadlarga asoslanib 

ish olib borilmoqda. 

Muomala eng avvalo odamni odam tomonidan idrok qilinishidan boshlanadi, unda dastlabki o‘zaro 

baholash amalga oshadi, dastlabki hissiy intellektual munosabatlar shakllanadi va shundan so‘ng tegishli 

muloqot shakli amalga oshiriladi. Bu jarayonda odam haqidagi ma’lumot, idrok etilayotgan odamning 

hayotiy tajribasi, u yoki bu munosabat shaklini yoqtirishi yoki yoqtirmasligini yuzaga keltiradigan 

emotsional munosabatlar muhim rol o‘ynaydi. 

Mamlakatimiz olimlari tomonidan olib borilgan tadqiqotlar shuni ko‘rsatadiki, o‘zbek oilasining 

mentalitetida bolajonlik, iymon, oilaning muqaddasligi, o‘zaro ko‘mak, naslni davom ettirish, mehnatga, 

kattalarga hurmat va muhabbat ruhi ustun turadi. 

Muomala odobini quyidagi: er va xotin, ota-ona va farzandlar, erkaklar, ayollar, yoshlar, qariyalar, 

kasbdoshlar muomala odoblari kabi turlarga bo‘lish mumkin. Muomala odobining bu turlari har bir 

odamning burch va vazifalaridan kelib chiqqan holda amalga oshadi. 

Erning oiladagi burchlari: xotinni sevish, hurmat qilish, u bilan maslahatlashib ish olib borish, oilani 

moddiy mablag‘ bilan ta’minlash, xotini va farzandlarini boqish, parvarishlash, oilani boshqarish, tarbiya- 

lash, nazorat va himoya qilish, oilaga, xotinga vafodorlik, farzandlarni ilmli, hunarli qilish, barcha far- 

zandlarni teng ko‘rish, yaqinlarini hurmat qilib, yaxshi muomalada bo‘lish. 

Xotinning oiladagi burchlari: erni sevish, hurmatlash, unga itoatli bo‘lish, farzand tug‘ish, parva- 

rishlash, tarbiyalash, ro‘zg‘or ishlari, tartib, gigiena qoidalariga rioya etish, saranjom-sarishtalik, erning 

topib kelganining qadriga yetib, tejamkorlik bilan ishlatish, isrofgarchilikka yo‘l qo‘ymaslik, har bir ishda 

er bilan maslahatlashish, roziligini olish, erga vafodorlik, erning ota-onasini, yaqinlarini hurmat qilib, 

yaxshi muomalada bo‘lish, sabr-qanoatli bo‘lish, erga, farzandlarga doimo e’tiborli bo‘lib, hushyorlik, 

talabchanlik bilan ularning xatti-harakatlarini, o‘y-fikrlarini kuzatib borish. «Ona farzandlari ruhiga eng 

go‘zal axloqni naqsh etadi. Boshqalarni yaxshi ko‘rmoqni, yaqinlariga xushmuomala bo‘lmoqni, kattalarga 

hurmat, kichiklarga shafqat ko‘rsatmoqni, zaif va zaifalarga yordam bermoqni o‘rgatadi. Ishlarni chiroyli 

va go‘zal bajarishni, to‘g‘ri so‘z bo‘lishni uqtiradi. Ahdiga vafo qilishni, hukmlarida odil bo‘lishni, shunga 

o‘xshash odob-axloqqa doir narsalarni farzand ongiga, qalbiga soladi va oqibatli, xushxulq inson bo‘lishiga 

tinimsiz yordam beradi»[1]. 

Bizning fikrimizcha, ota-onaning farzand oldidagi burchlarini ikki bosqichga bo‘lish mumkin: 

Birinchi bosqich – farzand tug‘ilgunga qadar: moddiy va ma’naviy shart-sharoit yaratish, hamda 

farzandni parvarishlash, tarbiyalashda zarur bo‘ladigan bilimlarga ega bo‘lish. 

Ikkinchi bosqich – farzand tug‘ilganidan keyin: farzandni parvarish qilish farzandni yoshiga qarab, 

bosqichma-bosqich tarbiyalab borish, bolaga yoshligidan kitobga ixlosmandlikni o‘rgatish, qiziqarli 

kitoblarni, ayniqsa, o‘zbek xalq ertaklarini o‘qib berish, 3-4 yoshga kirganda o‘qib berilgan ertakni qanday 

tushunganini so‘rash, ertak bo‘yicha qisqa savollar berish va bolani shu savolga javob berishga asta-sekinlik 

bilan, shoshmasdan o‘rgatishi, ota-ona har kungi odat bo‘yicha sabr-toqat, diqqat, hurmat, mehribonlik, 

talabchanlik bilan farzandlari bilan munosabatda bo‘lishlari zarur, oilada turli mavzularda farzandlari bilan 

suhbatlashish, axloq, odobni o‘rgatish, ilm berish, hunar o‘rgatish, mustaqil fikrlashga o‘rgatish, 

go‘daklikdan tozalikka o‘rgatish. 

Farzandlarning burchlari: ota-onani hurmat qilish, ularning nasihatlariga quloq solish, ularga ozor 

bermaslik, har ishda ota-ona bilan maslahatlashib, ularning rizoligini olish, uy-ro‘zg‘or ishlarida yordam 

berish, ilm olish, kasb-hunar egallash, turmush qurib, alohida ro‘zg‘or yuritsa ham, ota-onani, aka-uka, 

singillarni moddiy va ma’naviy qo‘llab turish. 

Oila, ijtimoiy va madaniy munosabatlarni vujudga kelishi va kechishini ta’minlanish uchun zaruratdi 

r. Bu haqda akademik E.Yusupov shunday yozadi: “Oila – ijtimoiy, tabiiy omillar asosida shakllangan 

kichgina jamao sifatida, ikki jinsga mansub bo‘lgan shaxslar o‘rtasidagi munosabatlarning birga hayot 

ko‘rib, nasl qoldirish ehtiyojidan kelib chiqqan shaklidir. 

Oila, kishilarning tabiiy-biologik, iqtisodiy, huquqiy, ma’naviy munosabatlariga asoslangan 

ijtimoiy-madaniy birlikdir. Oila tushunchasi, faqatgina maishiy munosabatlarni aks ettiruvchi mazmun 

jihatidan tor tushuncha emas. U, ijtimoiy jamoaning mo‘jaz namunasidir. Binobarin oila jamiyatning bir 

bo‘lagi. O‘z navbatida, oilalar birlashib, yaxlit ijtimoiy tizim - jamiyatni tashkil etadi. Jamiyatdagi 

o‘zgarishlar oilaga ta’sirini ko‘rsatganidek, oiladagi o‘zgarishlar ham jamiyatga o‘z ta’sirini o‘tkazadi. 

Aniqrog‘i munosabatlar xarakteri, qadriyat va an’analarga amal qilish, xulq-atvor namunasida ifodalanadi. 

Oila, milliy-madaniy hayot tarzini ifodalovchi va ta’minlovchi ijtimoiy institutdir. U orqali jamiyat 

insonlarning hayot tarzini tartibga soladi va boshqarib turadi. Oila har doim jamiyatni yangi avlodlar bilan 

to‘ldirib turadi. Qari va dunyodan ko‘z yumgan insonlar o‘rniga yangi va yangi avlodlar jamiyatga kirib 

kelaveradi. Jamiyat esa, mana shu yoshlar hisobiga yashaydi va yangi mehnat zaxiralariga, yangi ishlab 

chiqaruvchi kuchlarga, ma’rifiy bunyodkorlarga ega bo‘lib boraveradi. Demak, oila jamiyatni yangi a’zolar 

bilan to‘ldirib turuvchi institut. Bundan boshqa yo‘llar natijasiz va ijtimoiy tasdiqlanmagan. Shuning uchun, 

an’anaviy qadriyatlar asosida oiladan tashqari tug‘ilgan bola muhokama qilinadi va qoralanadiki, 

etnopsixologik xususiyat sifatida baholanadi[2]. 

Mazkur masalaga E.G‘oziev etnopsixologik jihatdan yondashib, “O‘zbek oilasida tarbiya mohiyati, 

mazmuni, tarbiyaning kundalik va istiqbol rejalari: bolalarga ta’sir o‘tkazish vositalarini tanlash va undan 

unumli foydalanish o‘ziga xos xususiyatlarga ega, chunki uning asosida xalq an’analari yotadi”[3] - deb 

yozadi. 

Demak, oiladagi tarbiya jarayonida xalq an’analarining ta’siri masalasi birlamchi ahamiyat kasb 

etishini e’tirof etish lozim. 

Oiladagi har bir munosabat bola tarbiyasida o‘z izini qoldiradi. Shuning uchun har bir oilada bola 

tarbiyasiga katta e’tibor berilishi kerak. Noto‘g‘ri tarbiya noqobil farzandlarni yuzaga keltiradi. Shuning 

uchun ham oila alohida institut sifatida o‘rganiladi. 

Shaxsning taraqqiyotida o‘zaro munosabat, muomala madaniyatining psixologik asoslarini paydo 

bo‘lishiga oiladagi muhitning ta’siri nihoyatda katta ekanligini professor F.R.Abdurahmanov “Pedagogik 

sotsiologiya” kitobida ko‘rsatib o‘tadi. Muallif insonlarni ijtimoiylashuvida oilaviy muhit va unga ta’sir 

etuvchi omillarni ko‘rsatib o‘tish bilan yoshlarni tarbiyasida muloqot yuz beradigan sharoit va undagi 

asosiy mazmun juda katta ahamiyatli jarayon ekanligini ko‘rsatib o‘tadi[4]. Haqiqatda ham shaxsni o‘zaro 

munosabatini sodir bo‘lishida, undagi psixologik jarayonlarni to‘g‘ri tushunishda oiladagi muhitning 

o‘rni juda katta. 

Muomala jarayonida odamlar bir-birlarini idrok etadilar va tushunadilar. “Shaxslararo idrok 

jarayonida muloqot asosan sherigi to‘g‘risida shakllanadigan tasavvur bilan belgilanadi”[5] deb ta’kidlaydi 

E.N.Sattorov. 

Bizning fikrimizcha, muomala madaniyati insonning psixologik xususiyatlariga, oilaviy muhit va 

ota-ona tomonidan beriladigan tarbiyaga bog‘liq. 

Ijtimoiylashuv jaroyinida insondagi nutq o‘ziga yarasha boyib borib inson ehtiyoj va manfaatlarida 

aks etadi, hamda muomala madaniyati axloq-odob tarzida shakllanib boradi. 

“Muomala madaniyatini oshirish uchun odamda ilk yoshlikdan boshlab boshqa odamlarga hurmat 

va samimiyat bilan munosabatda bo‘lishni, ularga hamdardlik, insonparvarlik, mehribonlik qilish 

qobiliyatlarini shakllantirib borish kerak bo‘ladi”[6] - deb ta’kidlaydi G‘.B.Shoumarov. 

Muomala eng avvalo odamni odam tomonidan idrok qilinishidan boshlanadi, unda dastlabki o‘zaro 

baholash amalga oshadi, dastlabki hissiy intellektual munosabatlar shakllanadi va shundan so‘ng tegishli 

muloqot shakli amalga oshiriladi. Bu jarayonda odam haqidagi ma’lumot, idrok etilayotgan odamning 

hayotiy tajribasi, u yoki bu munosabat shaklini yoqtirishi yoki yoqtirmasligini yuzaga keltiradigan 

emotsional munosabatlar muhim rol o‘ynaydi. 

Muloqotda buyruq ohangining ustunligi, do‘q-po‘pisa ohangida keskin shaklda muomalada bo‘lish, 

suhbutdosh nomiga tez-tez bilidirilib turiladigan e’tirozlar, uning xatti-harakati va fikrlaridan norozilikni 

ifodalash, yo‘l bermaslik va tajovuzkorlikni namoyon qilish, oilada o‘zaro raqobot munosabatlarini yuzaga 

keltiradi. 

Befarqlik, e’tiborsizlik, qo‘pollik, bemehrlik, behurmatlik kabilar oiladagi samimiy muloqotga putur 

yetkazadi. Agar aksariyat hollarda, iltimoslardan, maslahatlardan, o‘zaro kelishuvli savol-javoblardan, o‘z 

niyat-istaklarini, xatti-harakatlarini hotirjamlik bilan bayon qilish usulidan foydalanilsa, agar oilada o‘zaro 

yordam, o‘zaro tushunish, bir-birlariga yon berish odat bo‘lsa, unda bunday oilalarda do‘stona 

munosabatlar o‘rnatiladi, oilaviy hayot uchun eng maqbul bo‘lgan psixologik muhit yuzaga keladi. 

Aytish mumkinki, muomala madaniyatiga birinchidan, o‘z-o‘zini bilish va boshqa odamlarni tushuna 

olish qobiliyati, ya’ni ularning psixologik xususiyatlarini to‘g‘ri baholay olish, ikkinchidan, ularning xulqi 

va holatlariga nisbatan mos munosabat bildira olish, uchinchidan, har bir odamga nisbatan uning shaxsining 

individual xususiyatlariga eng ma’qul keladigan muomala shakli, usuli va stillarini tanlay bilish kiradi. 

“Oilada bola nafaqat o‘ziga makon topadi, balki odamlar, tengqurlar, umuman, insonlar bilan 

munosabatga kirishishni o‘rganadi, kattalar ko‘zi bilan dunyoni, hayotni anglaydi. Farzandning atrofdagi 

insonlarga munosabati, dunyoga qay ko‘z bilan qarashi uning hayotidagi birinchi va asosiy murabbiylari 

bo‘lmish ota-onaga bog‘liqdir”[7], deydi B.Umarov. 

Bizningcha, оilada o‘rnatilgan o‘zaro munosabatlardagi ahillik, totuvlik, muomala madaniyati, har 

doim bir-birini qo‘llab-quvvatlab turish noxush holatlarning oldini oladi. 

Oila, jamiyatning alohida, o‘ziga xos birlamchi bo‘g‘ini hisoblanib, uni o‘rganish, imkoniyatlarini 

bilish jamiyat rivoji, ishlab chiqarish va sanoatni boshqarish, ijtimoiy-madaniy munosabatlarni 

modellashtirish va prognozini amalga oshirish uchun zarur. 

Ota-onalarning farzandlari borasidagi munosabatlarini shartli ravishda to‘rt guruhga bo‘lish mumkin 

(albatta, mazkur shikoyatlar bir-birini inkor qiladigan emas, balki taqozo etadigan muammolar bilan bog‘liq 

bo‘ladi): 

1. Farzandlar bilan muloqotning yo‘qligi: ularning qanday yashayotganlari, qiziqishlari, intilishlarini 

bilmaslik, bolalari bilan «ochilib» gaplashmaslik, ota (ona) sifatida begonaligini his etish va h.k. Bunday 

muammolarga ega mijozlar uchun farzandlari to‘g‘risidagi quyidagi fikr-mulohazalar xos bo‘ladi: «Men 

uni umuman tushunmayman», «Men uning qayerlarda bo‘lishi, do‘stlari xususida hech narsa bilmayman», 

«U menga o‘zi haqida hech narsa demaydi, menga ishonchsizlik bilan qaraydi» va sh.k. 

2. Farzandlarning ota-onaga nisbatan hurmatsizlarcha, keskin munosabati; arzimagan sabablar bilan 

doimiy nizoga borishi, janjallashishi. Bunday holga «U doim menga qo‘pollik qiladi, men bilan 

hisoblashmaydi, menga biror narsada ko‘maklashmaydi, yordam bermaydi» qabilidagi shikoyatlar xosdir. 

3. Ota-onaning o‘z nazarlarida farzandlari risoladagiday, lozim bo‘lgani kabi yashamayotganlari 

uchun ular taqdiridan xavotirlanishi. Bunday paytlarda ota-ona bolalarini omadsiz, baxtsiz, kalavasining 

uchini yo‘qotgan, yolg‘iz deb hisoblashadi va shu holat psixologga murojaat uchun asos bo‘ladi. 

Shikoyatlar quyidagicha ifodalanishi mumkin: «Qizimning kuyovim bilan munosabatlari juda yomon, men 

ular oilaviy hayotining bir maromga tushishi uchun bajonidil yordam bergan bo‘lardim, biroq buni qanday 

amalga oshirishni bilmayman», «O‘g‘lim uch yil o‘qigan institutni tashlab ketdi» yoki «Qizimning yoshi 

o‘tib boryapti, biroq kelayotgan sovchilarga doim rad javobini beradi». 

4. Farzandlarning noqobilligi, xulq og‘ishlari, turli destruktiv ta’sirlarga tushganligi bilan bog‘liq 

shikoyatlari: «O‘g‘limni ichkilikdan qaytarolmayapman, nima qilishim kerak?», «Farzandim keyingi 

paytlarda giyohvand moddalar qabul qilyapti», «Bolamning diniy mutaassiblar ta’siridan qutqarishimda 

yordam bering», «O‘g‘lim o‘g‘ri, bezorilar to‘dasiga qo‘shilgan» yoki «Qizimning axloqi, o‘yin-kulgiga 

moyilligi menga yoqmayapti» va h.k 

Oilaviy munosabatlar keng qamrovli bo‘lib, ular nafaqat huquq me’yorlari bilan tartibga solinadi, 

balki unda odob-axloq va urf-odat qoidalariga ham amal qilinadi. 

Xulosa qilib aytganda, oilada ota-ona farzandlarini sevishi, sog‘lig‘iga g‘amxo‘rlik qilishi, ularga 

g‘amxo‘rlik qilish, munosib ta’lim berish bilan birga ulardagi muomala madaniyatiga, axloqiy xulq- 

atvoriga javob berish kabi oilaviy qadriyatlarda aks etadi. 

